
উৎসাহ বচনে তবে ডাকিতে লাগিলা

ইন্দ্রাদি অমরগণে, যক্ষ রক্ষে কালী।

সাহসে করিয়া ভর, চণ্ডীর বচনে

পুনরপি দেব সৈন্য আসি দিল হানা।

প্রাণ পণে যুদ্ধ সবে লাগিল করিতে।

ঘোর পরাক্রমে মুণ্ড যুঝিতে লাগিলা।

ছিন্ন ভিন্ন হলো ঠাট অমর গণের।

কতক্ষণে তবে নিশা হলো অবসান;

অবসান করি মরি মো সবার আশা।

কি বলিব ভূপ, বুক বিদরে বলিতে,

পড়ে যথা পুনঃ পূনঃ কুঠার অঘাতে

ক্ষীণ-মূল হয়ে তরু, পড়িলা বীরেন্দ্র

পুনঃ পূনঃ দেবগণ ভীষণ আক্রমে

হয়ে ক্ষীণ বল, সারা দিবা রাত্রি যুঝি,

প্রভাতে, কালীর শেলে। উচ্চৈঃস্বরে চণ্ড

ধরিয়া ভায়ের গ্রীবা কত যে কাঁদিলা

কেমনে বর্ণিব দেব। শুনি সে বিলাপ

নীরবিল পাখি কুল, নিস্পন্দ মরুত,

মৌনভাবে হিমাচল রহিল বিষাদে!—

সংসার হইল মৌন যেন তার দুঃখে।

করিলা প্রতিজ্ঞা চণ্ড মহা শোক ভরে;

'না করিব চেষ্টা আর রক্ষিতে জীবন,

